
UNHA TESE DE DOUTORAMENTO INVESTIGA SOBRE A NUTRICIÓN PARENTERAL 

• O farmacéutico do Álvaro Cunqueiro, Luis Otero, acaba de doutorarse con
Sobresaliente  cum  laude  pola  Universidade  de  Vigo,  cunha  tese  sobre  a
estabilidade das mesturas intravenosas da Nutrición parenteral

• A investigación enmárcase nun proxecto de colaboración co Departamento
de Física Aplicada da Universidade de Vigo 

• A  nutrición  parenteral  é  unha  mestura  complexa,  con  máis  de  50
compoñentes,  que  permite  aportar  nutrientes  directamente  por  vía
intravenosa aos pacientes con problemas no tracto dixestivo

Vigo,  15  de  febreiro  de  2024.  O  especialista  en  Farmacia  Hospitalaria  do  Álvaro
Cunqueiro,  Luis  Otero,  acaba  de  doutorarse  con  Sobresaliente  cum  laude  pola
Universidade  de  Vigo,  cunha  tese  titulada  "Caracterización  termofísica  de  mezclas
ternarias de nutrición parenteral: seguridad y estabilidad".

Este  estudo  foi  dirixido  polo  catedrático  en  Física  Aplicada  José  Luis  Legido  e  a
doutora Natividad Lago especialista en Farmacia Hospitalaria. Enmárcase nun proxecto
de colaboración do Servizo de Farmacia do Chuvi co Departamento de Física Aplicada
da Universidade de Vigo, que se iniciou hai máis dunha década e que ten permitido
abrir varias liñas de investigación. Este estudo da continuidade a esta asociación, que
xa ten dado numerosos froitos científicos,  e resalta a importancia da colaboración
entre a demanda clínica e a investigación básica experimental.

Garantir a seguridade dos pacientes
A  nutrición  parenteral  é  unha  mestura  complexa  que  permite  aportar  nutrientes
directamente  por  vía  intravenosa  en  pacientes  que  non  teñen  o  tracto  dixestivo
funcionante,  ben  por  inmadurez  como  no  caso  dos  bebés  prematuros,  ou  como
consecuencia de diversas  patoloxías que afectan á integridade e funcionalidade do
mesmo. 

Esta mestura intravenosa está composta por macronutrientes (aminoácidos, hidratos
de carbono e lípidos), que constitúen o aporte calórico e proteico, e micronutrintes
(electrolitos, vitaminas e oligoelementos). En definitiva, máis de 50 compoñentes que
están interaccionando entre si, expostos ao ambiente da bolsa de acondicionamento.

Así, segundo explica o autor desta teses, Luis Otero “o obxectivo xeral deste traballo
era  realizar  un  estudo  de  estabilidade  das  mesturas  intravenosas  da  nutrición
parenteral,  utilizando  os  compoñentes  que  se  empregan  habitualmente  na  súa
elaboración.  En  definitiva,  tratábase  de  obter  datos  de  estabilidade  robustos  que
garantan  a  seguridade  dos  nosos  pacientes  cando  sexa  necesario  recorrer  á  vía
intravenosa para cubrir os seus requirimentos metabólicos.”

Novos datos de estabilidade
Polo  tanto,  analizouse  de  xeito  detallado  e  rigoroso  os  aspectos  críticos  de
estabilidade de 2 tipos de mostras que representan á poboación atendida no hospital:
os recén nados prematuros e os pacientes adultos.

“A información obtida arroxa novos datos de estabilidade que nos van permitir cubrir
os  requirimentos  de  macro  e  micronutrintes  dos  pacientes  en  situacións  clínicas
extremas,  e  mellorar  así  a  seguridade  dos  que  requiren  Nutrición  Parenteral.
Obsérvanse tendencias, especialmente relacionadas con cambios na concentración de
lípidos  e  aminoácidos  que  abren  a  necesidade  de  ampliar  o  estudo,  ademais  de
profundizar na compatibilidade coa administración de determinados fármacos.”

Guías de Nutrición Parenteral
A estabilidade da nutrición parenteral estúdase dende hai anos, sendo sempre unha
preocupación nos servizos de farmacia, responsables da súa elaboración e que, polo
tanto,  deben  garantir  a  estabilidade  da  mestura,  para  garantir  a  seguridade  aos
pacientes.

Así,  esta  investigación  permitirá  optimizar  as  guías  e  consensos  nacionais  de
prescrición  e  elaboración  de  nutrición  parenteral  en  colaboración  con  Grupos  de
Trabajo de Nutrición das principais Sociedades científicas.

